ՀԻՄՆԱՎՈՐՈւՄ
ՄԱԿ-ի մոնիթորինգային մարմիններին ներկայացվող «Հայաստանի Հանրապետության բոլոր պաշտոնական թեմատիկ զեկույցների մաս կազմող Հիմնարար փաստաթուղթը» հաստատելու մասին ՀՀ կառավարության արձանագրային որոշման նախագծի ընդունման
ՄԱԿ մարդու իրավունքների պայմանագրային մարմինների ընթացակարգերը նախատեսում են, որ պետությունների կողմից նշված մարմիններին ներկայացվի Հիմնարար փաստաթուղթ (“Core document”), որը հանդիսանում է տվյալ պետության կողմից ՄԱԿ շրջանակներում ընդունված մարդու իրավունքների պայմանագրերի դրույթների կատարման վերաբերյալ ներկայացվող ազգային զեկույցների բաղկացուցիչ մասը: Ի տարբերություն բուն զեկույցի` Հիմնարար փաստաթուղթը չի ենթադրում որևէ հանձնարարականի կատարում, իսկ դրա մշտական թարմացումը չի հանդիսանում պարտադիր պայման:
Հիմնարար փաստաթուղթն ընդհանուր տեղեկություններ է պարունակում տվյալ պետության աշխարհագրական դիրքի, կառավարման համակարգի, պատմական ու մշակութային առանձնահատկությունների, ինչպես նաև ժողովրդագրական, տնտեսական և սոցիալական ցուցանիշների վերաբերյալ: Առանձին գլուխներով Հիմնարար փաստաթղթի մեջ են ընդգրկվում տեղեկություններ տվյալ պետությունում մարդու իրավունքների պաշտպանությանն առնչվող պետական ինստիտուտների գործունեության, ստեղծված օրենսդրական դաշտի, վավերացված միջազգային պայմանագրերի, ինչպես նաև մարդու իրավունքների ոլորտի հետ կապված այլ տվյալների մասին: 
Ինչպես արդեն նշվեց, Հիմնարար փաստաթղթի մշտական թարմացումը չի կրում պարտադիր բնույթ: Սակայն հաշվի առնելով, որ Հայաստանի Հանրապետությունն իր Հիմնարար փաստաթղթի վերջին տարբերակը ներկայացրել է 1995թ., ներկայումս առաջացել է  այն թարմացնելու և առավել ամբողջական տարբերակով ներկայացնելու անհրաժեշտություն: Հիմնարար փաստաթղթի նոր տարբերակը կնպաստի ՄԱԿ մարդու իրավունքների մոնիթորինգային մարմինների շրջանակներում ՀՀ միջազգային վարկանիշի բարձրացմանը և ՀՀ-ում մարդու իրավունքների պաշտպանության վերաբերյալ առավել թարմ ու ամբողջական տեղեկատվության տարածմանը:
Հիմնարար փաստաթղթի նոր տարբերակը նախապատրաստվել է ՀՀ արտաքին գործերի նախարարության կողմից` ՀՀ համապատասխան գերատեսչություններից ստացված տեղեկատվության հիման վրա: Փաստաթուղթը պատրաստելիս հաշվի են առնվել ՄԱԿ կողմից ընդունված պաշտոնական ուղեցույցի (HRI/GEN/2/Rev.6) Հիմնարար փաստաթղթին առնչվող դրույթները:
ՄԱԿ-ի մոնիթորինգային մարմիններին ներկայացվող «Հայաստանի Հանրապետության բոլոր պաշտոնական թեմատիկ զեկույցների մաս կազմող Հիմնարար փաստաթուղթը» հաստատելու մասին ՀՀ կառավարության արձանագրային որոշման նախագծի ընդունման անհրաժեշտությունը բխում է ՀՀ կառավարության 2013թ. հունվարի 10-ի N 70-Ն որոշմամբ հաստատված ՀՀ կառավարության 2013թ. գերակա խնդիրների Հավելված 2-ի 72-րդ կետից:

